
Ibrayım Yusupov - XX ásirdegi qaraqalpaq xalqınıń ullı shayırı

 Ózbekstan Respublikası Prezidenti Shavkat Miromonovich Mirziyoev dóretiwshi–zıyalılar wákilleri menen ushırasıwındaǵı sózinde: «Millionlaǵan adamlardıń itibarında bolǵan, mádeniyat, ádebiyat hám kórkem-óner degen muqaddes dárgayǵa qádem taslaǵan hár bir dóretiwshi, álbette, burın óz xalqınıń júregine qulaq salıp, onıń dártine dárman bolıwǵa umtıladı» dep ayrıqsha atap kórsetti. Mine usınday insanlardıń biri zamanımızdıń  ájayıp shayırı, Ózbekistan Qaharmanı, Ózbekistan  hám Qaraqalpaqstan xalıq shayırı Ibrayım Yusupovtı ayrıqsha atap ótsek arzıydı. Onıń poeziya baǵında qaldırǵan gulleriniń xosh iyisleri  bizlerdi  máńgilikke  poeziyaǵa shayda etip ketti.

Shayırlardıń qálemi kúshli qural. Bul  qural eldiń tınıshlıǵı, abadanshılıǵı, perzentlerimizdiń sana sezimi, sanalı oy – pikiri, nurlı keleshegi ushın xızmet etiwi kerek. 
Prezidentimiz Shavkat Mirziyoev aytqanınday, óz perzentlerimizdi ózlerimiz jat pikirlerden, órmekshiniń torınan, jaman kózlerden,  jat ideyalardan saqlawımız kerek. Olarǵa durıs baǵdar beretuǵın insanlar – bul,  álbette,  dóretiwshi talant iyeleri. Jaslarımız shayırlardıń qosıqları, jazıwshılardıń prozalıq shıǵarmaları, kino filmleri, spektakl, pesaları arqalı tuwılǵan jer sezimi, mehr – múriwbet, adamgershilik, mártlik, aqıl – parasat, tuwrılıq, saqawatlılıq, diyanat,  ádalatlılıq sanasına sińip ruwxıy kámilleke erisedi.


Hár bir xalıqtıń ruwxıy dúnyasına jol silteytuǵın, baǵdar beretuǵın simvollıq tulǵaları boladı. Usı tulǵalardı  durıs tańlaǵan xalıqtıń ruwxıy dúnyası salamat hám keleshegi aydın boladı. Álbette, bul  simvollıq tulǵalardı bizge ullı, talantlı, qálemleri ótkir shayırlarımız, jazıwshılarımız tańlap beredi. Ullı Berdaq babamız xalqımızdıń simvollıq  tulǵaları sıpatında Amangeldi batır, Aydos baba  hám Ernazar biy Alakózlerdi tańlap olar tuwralı ólmes ájayıp shıǵarmalar dóretti.

Ádebiyatımızdıń hám ruwxıy dúnyamızdıń jarıq juldızı Ibrayım Yusupov óz dáwirinde bizge usınday simvollıq tulǵalar sıpatında Tumaris, Shıraq, Qumar analıq, Allayar Dosnazarov obrazların berdi. Ibrayım  Yusupovtıń bizge siltep ketken jol baǵdarların serlep qarasaq olardaǵı baslı wásiyat – begligimizdi buzbay  jasaw principi  bolıp tabıladı.

Begligin buzbay jasaw – bul  haq  jasaw, diyanatlı jasaw degen mánini ańlatadı. Sebebi kewli  hám jolı, hám qolı taza, ruwxıy bay adamlarda ǵana beglik boladı. Bunday hasıl qásiyetlerden jurday adamlardıń begligi – jalǵan súwret  ekenligi bilinip turadı.

Ibrayım Yusupov «Ullı shayırlar xalıqtıń tárbiyashısı» degen danalardıń tastıyıqlawın sózsiz inabat penen orınladı. Ózbekstan  Respublikasınıń Birinshi Prezidenti Islam  Kárimov - «Milliy tiklanish» gazetasında basılǵan qosıǵıńızdıń hár bir qatarında máwij urıp turǵan shın júreklilik hám úlken sıy – húrmet seziminen oǵada tásirlendim. 
Shın kewilden jazǵan qosıq qatarlarıńız ushın minnetdarshılıq bildiremen. Sizge sawlıq – amanlıq, ómirińizge hám dóretiwshiligińizge bereket tileymen»  degen edi. Jáne de ol qaraqalpaq xalqı, onıń ádebiyatı, ullı perzentleri haqqında aytqanda birinshi bolıp Ibrayım Yusupovtı tilge alǵan edi: «Ibrayım Yusupov tek qaraqalpaq ádebiyatı  ǵana emes, bálkim ózbek ádebiyatı, túrkiy tilles ádebiyatlarında da ustaz shayır muqamında qalajaq». Bul  hadal sóz, qalıs qatnas, ádil baha boldı. Onıń shayırlıǵına joqarı baha bergen Abdulla Aripov bılay jazdı: XX-ásir jáhán poeziyasında,  XXI - ásirde jazılǵan ózimizdiń tuwısqan ádebiyatımızda Ibrayım Yusupovtıń óz ornı, sónbes hawazı payda boldı. Bul shiyrin ziban  shayır menen uzaq  jıllar dawamında poeziya bostanlarında onıń mashaqatlı soqpaqlarında birge boldıq. Ótken júz jıllıq ádebiyatınıń Rasul Gamzatov, Mustay Karim, David Kugultinov, Kaysın Kuliev, Shıńǵıs Aytmatov sıyaqlı tulǵaları qatarında shubhasız Ibrayım Yusupov turar edi. Ibrayım Yusupov shıǵarmaların oqıǵan hár bir insan qaysı millettiń wákili bolıwına qaramastan turmıs simfoniyasınıń ájayıp tarlarınıń namalarınan tásirlenedi, onıń poeziyasınıń diapazonı keń, sáwlelendiriw obekti ráńbe – ráń, obrazları qonımlı, tárbiyalıq tásiri joqarı, mazmunı júrekke jaǵımlı ekenligin birden sezetuǵın edi.  

Húrmetli Prezidentimiz Shavkat Miromonovich Mirziyoevtiń kórsetpesi menen paytaxtımız Nókis qalasında  Ózbekstan Qaharmanı, Ózbekstan  hám Qaraqalpaqstan xalıq shayırı Ibrayım Yusupov atındaǵı qaraqalpaq tili hám ádebiyatın tereń úyreniw boyınsha qábiletli oqıwshılardıń qánigelestirilgen mektebiniń tez waqıttıń ishinde qurıp pitkeriliwi – biziń xalqımızdıń turmısında hám mádeniy ómirinde úlken jańalıq  boldı.


«Shayırlar patshasın izlese bul baxıtsızlıq, al patsha eliniń shayırın ózi izlese bul dáwlet» degen eken ullı shayırımız. Endi kórkem ónerimiz, ádebiyatımız basqalar háwes etkendey, bunnan da joqarı dárejelerge erisetuǵınlıǵına isenimimiz kámil.

Prezidentimiz atap kórsetkenindey, bul mektep qaraqalpaq ádebiyatı hám tilshiligin jańa rawajlanıw basqıshına alıp shıǵatuǵın ilimiy - ámeliy oray bolıp tabıladı.

«Sál azıraq sabır etiń, bul jer ele zor boladı» degen dana pikirińiz shınlıqqa  aylanıp atır. Dóretiwshi talant iyeleri ulıǵlanıp, olarǵa siz oylaǵanday múmkinshilikler jaratılıp atır, ullı ustaz – dedik sizdi. 

Ana xalqımızdıń, poeziya ıshqıpazlarınıń júreginde, ádebiyat bostanınıń biyik shoqqısında máńgi jasaysız, ullı kóregen  shayır ustazım, sóz zergeri Ibrayım aǵa! 

Ibrayım Yusupovtıń  ómiri hám dóretiwshilik xızmeti

Qaraqalpaq ádebiyatınıń iri wákilleriniń biri Ibrayım Yusupov 1929-jılı 5-mayda Shımbay rayonınıń Azat awılında tuwılǵan. Ol 1949 - jılı Qaraqalpaq mámleketlik pedogogikalıq institutın tamamlap, usı institutta oqıtıwshı bolıp qaldırıladı (1949-1961), birqansha jıllar «Ámiwdárya» jurnalınıń bas redaktorı lawazımında isleydi  (1961-1962), N. Dáwqaraev atındaǵı tariyx, til hám ádebiyat institutında ilimiy xızmetker, sektor meńgeriwshisi boldı (1962-1965). Ol 1965-1980-jıllar aralıǵında Qaraqalpaqstan Jazıwshılar  Awqamın basqardı. Al, 1980-1985-jılları «Sovet Qaraqalpaqstanı» gazetasınıń bas redaktorı boldı. Keyin Qaraqalpaqstan Paraxatshılıqtı qorǵaw komitetiniń baslıǵı, Ruwxıylıq orayınıń lawazımlarında jemisli miynet etti.

Ibrayım Yusupov XX ásir qaraqalpaq ádebiyatında, ásirese  poeziya tarawında klassik shayır sıpatında tanıldı. Ol túrli tarawlarda xızmet etiwine qaramastan dóretiwshilik miynet onıń ómir jolınıń ajıralmas bir bólegi boldı. Sonıń nátiyjesinde shayırdıń dáslepki shıǵarmaları  1946-jıldan baslap járiyalana baslasa, birinshi poeması 1949-jılı jarıq kórdi, al 1955-jılı tuńǵısh qosıqlar toplamı  «Baxıt lirikası» basılıp shıqtı. Soń «Kún shıǵıs jolawshısına» (1959), «Oylar» (1960), «Jeti asırım» (1962) poetikalıq toplamları jarıq kórdi. Onıń bunnan basqa «Dúzdegi shaxmaq», «Kewil-kewilden suw isher», «Yosh» sıyaqlı shıǵarmaları qosıq ıqlasbentleriniń kewil múlkine aylanǵan. Shayırdıń házirgi kunge shekem qaraqalpaq tilinde  otızǵa shamalas qosıqlar toplamları hám poemaları baspadan shıqtı. Ol tek ǵana shayır bolıp qalmastan 1963 – jılı «Ǵarrı tuttaǵı gúz» prozalıq toplamı arqalı bul tarawda da shıǵarma dóretiwdiń úlgisin kórsete aldı. Ásirese «Seydan ǵarrınıń gewishi» gúrriniń qaraqalpaq ádebiyatında usı janrdaǵı eń kórnekli shıǵarmalardıń biri bolıp qaldı.

Dramaturgiya tarawında I.Yusupov A.Shamuratov  penen birgelikte qaraqalpaq  qaharmanlıq dástanı «Qırıqqız» muzıkalıq dramasın jazdı.

Avtordıń «Aktrisanıń ıqbalı» dramalıq poeması, 1966 – jılı «Ómirbek laqqı» komediyası, 1973 - jılı «Ájiniyaz» operasınıń  librettosı, «Máńgi bulaq» dramalıq poeması 1986 – jılı «Iskender patshanıń túsi» draması qaraqalpaq dramaturgiyasınıń eń saylandı shıǵarmasına aylandı.

Ibrayım Yusupovtıń dáslepki qosıqları 1940-jıllardıń ortalarında (1946) járiyalandı. 1978-1979 - jılları onıń shıǵarmalarınıń 2 tomlıǵı basıldı. 

Ibrayım Yusupov qaraqalpaq ádebiyatı programmasın dúziwshilerdiń biri, ádebiyattan sabaqlıq jazıwǵa qatnastı. (10 klass), ádebiyat tariyxın izertlewde belsendilik kórsetken, kóp ǵana sın maqalalardıń avtorı. Ibrayım Yusupovtıń rus tilinde 8 toplamı, ózbek tilinde 6 toplamı, sonday-aq qırǵız hám túrkmen tillerinde toplamları járiyalanǵan. 
Óz gezeginde ol dúnya klassiklerinen kóp ǵana awdarmalar jasadı. 1985-jılı awdarmalarınıń úlgisi «Máńgi bulaqlar»  basılıp shıqtı. 

Ibrayım Yusupov «QQASSRına  miyneti sińgen mádeniyat ǵayratkeri»  (1964), «Ózbekstan hám Qaraqalpaqstan xalıq shayırı» (1975), Berdaq atındaǵı mámleketlik sıylıqtıń laureatı Hamid Alimjan atındaǵı sıylıqtıń laureatı (1970), 1994-jılı «Doslıq» ordeni menen, 2003-jılı «El - yurt hurmati» ordeni menen sıylıqlandı. 
Al, 2004 - jılı  «Ózbekstan  Qaharmanı» degen húrmetli ataqqa iye boldı. Sonday-aq bir neshe ret Ózbekstan Respublikası Oliy Majlisi, Qaraqalpaqstan Respublikası Joqarǵı Kenesiniń deputatı bolıp saylandı. Juwmaqlastırıp aytqanda Ibrayım Yusupov qaraqalpaq ádebiyatı tarawında ólmes miyras qaldırǵan ájayıp shayır bolıp tabıladı.  Ol qaraqalpaq ádebiyatında 60 jıldan aslamıraq waqıt dóretiwshilik miynet etip ádebiyatımızdı kórkeytiwge belsene qatnastı. 
Mine usınday ájayıp shayır xalqımızdıń júreginde  máńgi jasaydı,  jazǵan ádebiy dóretpeleri bolsa áwladtan - áwladqa miyras bolıp qala beredi. Ol óziniń pútkil sanalı ómirinde Shıǵıs xám Batıstıń klassikalıq shayırlıq jolın tereń iyelep, ájayıp sóz marjanları dúzgen. 
Dramalıq shıǵarmaları hám pyesaları

Shayır «Qaraqalpaq muzıkalı drama teatrı ushın «Qırq qız» (Ámet Shamuratov penen birgelikte, 1965-jılı qoyılǵan), «Aktrisanıń ıǵbalı» (1967-jılı qoyılǵan), «Ómirbek laqqı» (1971-jılı qoyılǵan) pyesaların, «Ájiniyaz» operası ushın libretto (1973), Iskender Zulqarnayn haqqında ańızǵa tiykarlanǵan «Mángi bulaq» (1986) dramaların jazǵan.

Awdarma miynetleri

Yusupov sonıń menen birge kórkem awdarma salasında da tabıslı iskerlik kórsetti. Ol Shekspir, Gyote, Bayron, Shiller, Geyne sonetlerin, Pushkin qosıqların, Lermontovtıń «Mtsyri» poemasın, Omar Hayyam rubayıların, Nawayı hámde Hafiz ǵázzellerin, Abay, Maqtumqulı qosıqların, Shevchenkonıń «Katerina»sın, shayır Mayakovskiydiń qosıqların, Ǵabdulla Toqaydıń qosıqlar kitabın, Rasul Gamzatov, Mustay Karim, Samed Vurǵun, Ǵafur Ǵulam, Zulfiya sıyaqlı ullı shayırlardıń dóretpelerin, noǵay xalıq qosıqları toplamı hám basqa kóplegen shıǵarmalardı qaraqalpaq tiline sheberlik penen awdarmaladı.

BIR ADAMDÍ BIR ADAM

Qanday jaqsı, biradar,

Adamzattıń júregi!

Bir adamdı bir adam

Janday jaqsı kóredi.

                                            Bir adamdı bir adam

                                      Súyip qalar tanıssa.

                                      Bir adamdı bir adam

                                      Saǵınadı alısta.

                                                                                               Ketse birew aradan,

                                                                                 Birew joqlap jılaydı.

                                                                                 Bir adamnan bir adam

                                                                                 Barıp keńes soraydı.
                                                                                                    Oq atılsa birewge,

                                                                                                    Janın tigip girewge,

                                                                                                    Jetip barar súewge

                                                                                                    Bir adamdı bir adam.

Nápsin tıyıp nan berer,

Tamırınan qan berer,

Kereginde jan berer

Bir adamǵa bir adam.
                                      Okeannan armaǵan

                                      Azap shekse Korvalan...

                                      Gúres penen qorǵaǵan

                                      Bir adamdı bir adam.
                                                                                Jaqsılıq ósip óner me,

                                                                                Milliondı million súer me,

                                                                                Súymegende eger de

                                                                                Bir adamdı bir adam?
                                                                                                  Iship miyrim kásasın,

                                                                                                  Tas júrekler bosasın.

                                                                                                  Bárhama súyip jasasın                                                                                                                        

                                                                                                  Bir adamdı bir adam!

                                                                                                                         Sentyabr, 1975-j.

QARA QALPAQ HAQQÍNDA SÓZ

Qara taban, qara puqara,

Babam ǵaybar kisi bolǵan.

Kóńli aq, qalpaǵı qara,

Jaw menen kóp isi bolǵan.

                                        Attan qulap atırǵanda,

                                        Qan maydanda súep onı,

                                        «Bir wásiyat aytıp ket onda»,

                                        Dep soraptı onnan ulı.

                                                                              Wásiyat eken al sondaǵı,

                                                                              Aytıp ketken urpaǵına:

                                                                              «Tır jalańash qalsańdaǵı,

                                                                              Bek bol, bala, qalpaǵıńa!...»

Qaraqalpaqlar sonnan baslap

Qalpaǵı menen tuwılıptı.

Kóp zamandı izge taslap,

Qalpaq sheshpey juwırıptı.

                                      Kóp zamannıń ándiyshesin

                                      Kórse de kózi aǵarmaǵan.

                                      Joǵaltsa da kóp nársesin,

                                      Qalpaǵı hesh joǵalmaǵan.

                                                                          Qatal sorap qısım etip,

                                                                          Xan da onı sheshtiralmaǵan,

                                                                          Jan shıqpasa gelle ketip,

                                                                          Jaw da onı sheshtiralmaǵan.

Qaraqalpaqlar bir gene jerde

Bul dástúrin biykar qılǵan:

Mavzoleyge kirgen jerde

Qalpaǵın sheship, qolǵa alǵan.

                                   Óytkeni Lenin bul qalpaqqa

                                   Qattı húrmet etken edi.

                                   Otaw tigip qaraqalpaqqa,

                                   Baxıt berip ketken edi.

                                                                                          1972-jıl.

Ibrayım Yusupovtıń kitapları

Ibrayım Yusupovtıń  ómiri hám dóretiwshilik 

xızmeti dáwirindegi tiykarǵı  sáneler


1929 – jılı  Shımbay rayonınıń  Azat  awılında tuwılǵan.

          1949 – jılı  Qaraqalpaq mámleketlik pedagogika institutın tamamladı.

          1956 – jılı  Jazıwshılar  Awqamınıń aǵzası.

          1961 – jılı Qaraqalpaq mámlektlik pedagogika institutında muǵallim. 

          1961 – 1962 – jılları  «Ámiwdárya» jurnalınıń  Bas redaktorı.

             1962–1965–jılları N. Dáwqaraev atındaǵı tariyx, til hám ádebiyat institutında ilimiy xızmetker, sektor meńgeriwshisi.

             1965 – 1980 – jılları  Qaraqalpaqstan  Jazıwshılar Awqamınıń baslıǵı.

              1980 – 1988 – jılları Erkin Qaraqalpaqstan (burınǵı Sovet Qaraqalpaqstanı) gazetasınıń bas redaktorı.

             1988 – 1994 – jılları Qaraqalpaqstan Paraxatshılıqtı qorǵaw komitetiniń Qaraqalpaqstan  bóliminiń baslıǵı.

   1994 – 2000 – jılları  Ruwxıylıq orayınıń  baslıǵı.
Ibrayım Yusupovtıń alǵan ataqları hám sıylıqları

               1964 – jılı QQASSR ına  miyneti sińgen mádeniyat ǵayratkeri.

               1970 – jılı Berdaq  atındaǵı  mámleketlik sıylıqtıń laureatı,  Hamid Álimjan atındaǵı sıylıqtıń laureatı.

               1975 – jılı Ózbekstan hám Qaraqalpaqstan  xalıq shayırı.

               1994 – jılı  «Doslıq» ordeni menen sıylıqlandı.

               2003 – jılı   «El - yurt hurmati» ordeni menen sıylıqlandı.

               2004 – jılı  «Ózbekstan  Qaharmanı»  húrmetli  ataǵına iye 

